
«Юшков туйдö быдмысьясöс быдторсö казявны да 

гöгöрвоны ас гöгöрса олöмсьыс, велöдö торйöдны бурсö 

лёксьыс, кыпыд лов кылöмöн видзöдны олöм вылас» 

 
Е.В. Козлова 

Ме эськö абу нин том, сизимдас вит арöс нин меным  тырис. И 

висьöдча да дöзмыла нин ас вылö. Но овнытö зэв на ёна ышöдö. Некод 

меным абу сэтшöм муса да дона, медся матö и пуктана, кыдз регыд на 

чужöм да кок йылö сувтöм ныв-зонмыс. Найö и сетöны меным сьöлöм 

водзö олöм вылас. Найöс и шуа ме быдмысь коми войтырнас. Наысь и 

локтö меным долыдыс, мый абу на ми подув вöртöмöсь. 

Сöмын тай олöмыс öнi дзескöдö и дзескöдö унаöс йöзтö, торйöн нин 

сиктсатö: уджыд абу и сьöмыд некытысь, аслад китыра овмöсöн и лоö 

кутчысьнытö. Та вöсна и сьöкыд öнi ай-мамыдлы быдтысьнытö. Колö öд 

оз сöмын кöмöдны да пасьтöдны, вердны да удны быдтастö, колö и водзö 

на велöдны. И сиктса нывкаыдлы да зонкаыдлы инмалö нин ай-мамыслöн 

шогыс да дойыс. И таысь меным зэв курыд овлö. Менö ачымöс мамö коркö 

карын велöдiс, а асьсö быд ногыс удзöдiс. И мед эськö бöр на пуксяс 

олöмыс да оз тупкысь туйыc сылы, кодöс кыскö велöдчынысö. 

Но и ог лэпты ме мукöд коми ай-мамсö, меным парскö налöн 

ыкшасьöмыс. Налы эськö мед эз и сибöдлыны коми кывтö садйö ни 

школаö, мед некытöн эз и велавны ныв-пияныс сёрнитны коминад. Найö 

чайтöны, мый коми кывйыд сэсся оз нин и ковмыв. 

Да, кöнкö йöзын кö овны, оз нин и ковмыв. Роч кывйыс тырмымöн. 

Но став томыс öд оз на йöзö кытчöкö мун, унджыкыс чужанiнас на 

овмöдчас да вужъясяс. А коми кывтö тöдтöгыд кыськö усьöм морт кодь 

лоан, он и вужъясьлы: некод абу матыс ни нинöм абу ас, весиг вöр-ваыс 

гöгöрвотöм. Татшöмыд оз нин коми дорыд кывтö шулы, оз нин кодыськö 

да мыйыськö дорйы. Шузьöм вира нин татшöмыд. 

И мед эськö ми ог на татчöдз усьöй! 

(Йöзöдöма «Би кинь» журналын. 2007. - № 3) 

 



 

Геннадий Анатольевич Юшковлöн 

олöм да творчество йылысь 
 

«Енмыс кö шуöма 

Комиöн чужны, 

Колö и комиöн 

Овнытö кужны». 

(Г.А. Юшков) 

 
Миян республикаын абу сэтшöм морт, кодi эськö эз тöд Геннадий 

Юшковлысь нимсö. Мыйла сiйö лои сэтшöм нималанаöн? А сы вöсна, мый олöмсö 

сiйö сиис коми войтырлы, ёна озырмöдiс коми литературасö да лэптiс сiйöс 

вылöджык тшупöдö. 

Чужiс Геннадий Анатольевич 1932 вося рака (март) 14 лунö Сыктывдiн 

районса Часово сиктбердса Красная грездын, му овмöсын уджалысьлöн семьяын. 

Шуда челядьдырсö торкис Айму вӧсна Ыджыд тыш. Öкмыс арöса детинкалы ас 

кодьыс жö зонпосникöд ковмис мыркны-бертны став видз-му овмöс уджсö, öд 

верстьö йöз мунiсны тышкасьны вöрöгкöд. Тайö сьöкыд кадас Геня нöшта на и 

велöдчис, медводз грездса школаын, а витöд классянь – Час сиктын, гортсяньыс 8 

верст сайын.  Тшыгъялöм понда унаысь кöсйылiс эновтны велöдчöмсö, но мамыс эз 

лэдз. Анна Васильевна Юшкова вöлöма пöсь сьöлöма да ыджыд вежöра мортöн. 

Ачыс сiйö дзескыд олöм вöснаыс абу вермöма велöдчыны, да писö быдтiгöн 

чöжсьöма медся ыджыд кöсйöм – тыр-бура велöдны сiйöс… Сизимöд класс помалöм 

бöрын мамыс жö нуöдiс Геняöс Сыктывкарö 12-öд номера школаö (сэки шöр 

школаыд вöлi шоч сиктын). Сиктсаяс унаысь дивитлiсны Анна Васильевнаöс: та 

ыджда бурлакöс пö бара на парта сайö пуксьöдан. Но мамыс некодöс эз кывзы. 

Бöрынджык, кор Геннадий Анатольевич лоис гижысьöн, медся мелi да шань 

кывъяссö сиис мамыслы, Анна Васильевналы. 

Школасö помалöм бöрын Юшков куим во уджалiс республикаса 

радиокомитетын. Буретш сэки, а стöчджыка кö, 1952 воын «Войвыв кодзув» 

журнал йöзöдiс сылысь «Мирлöн асыв» медводдза кывбур. 1950-öд воясö Геннадий 

Юшков велöдчис Москваын литературнöй институтын. Уджалiс «Войвыв кодзув» 

журнал редакцияын. Матö 15 во чож веськöдлiс коми гижысьяслöн котырöн. 

Геннадий Юшков став олöмсö йитiс литературакöд. Сiйö тöдса кыдз поэт, 

прозаик да драматург. «Чугра», «Рöдвуж пас», «Бива» романъясын, висьтъясын, 

повесьтъясын да пьесаясын сiйö кужис петкöдлыны коми войтырыслысь 

оланногсö да олан сямсö. Композиторъяс сылöн кывбуръяс вылö лöсьöдалöны 

мыла сьыланкывъяс. 

Уна висьт, мойд да кывбур Геннадий Юшков сиис челядьлы. Сiйö оз 

веськыда велöд, кыдзи колö овнысö зонпосниыслы, а гижöдъяс пыр корö тiянйöс, 

дона лыддьысьысьяс, мед быдманныд шаньöн да зiльöн, бур сьöлöмаöн, чужан 

мунымöс да коми кывнымöс радейтысьöн. 

Г.А. Юшков – И.А. Куратов нима Коми АССР-са Государственнöй премияа 

лауреат, СССР гижысь котырса премияа лауреат. 1991 воын сылы сетöма почёт 

ним «Коми республикаса народнöй писатель», 2000-öд воын – Российскöй 

Федерациялöн культураын заслуженнöй уджалысьлысь ним. 

Геннадий Юшковлöн гижöдъясыс ёна тöдсаöсь да радейтанаöсь республикаса 

лыддысьысьяслы. Сылысь гижöдъяссö вуджöдöма роч кыв вылö, а сiдзжö: венгр, 

поляк, болгара, чех да фин кывъяс вылö. 

 



 

Г.А. Юшковлӧн челядьлы гижӧдъяс 
 

Ачым тӧда. – Сыктывкар : Коми кн. изд-во, 1961. – 16 л. б. 

Вӧрса дед да Миша : ӧнiя мойд. – Сыктывкар : Коми кн. изд-во, 1964. – 20 л. б. 

Сӧстӧм дӧрӧм : висьтъяс / Г.А. Юшков. - Сыктывкар : Коми кн. изд-во, 1965. - 16 л. б. 

Зоопаркын. – Сыктывкар : Коми кн. изд-во, 1969. – 18 л. б. 

Вильыш войтыр : висьтъяс, кывбуръяс, мойдъяс.  – Сыктывкар : Коми кн. изд-во, 

1974. – 64 л. б. 

Тыра пестер. – Сыктывкар : Коми кн. изд-во,  1980. – 78 л. б. 

Тешкодь сикт : серам сора кывбуръяс. – Сыктывкар : Коми кн. изд-во, 1985. – 16 л. б. 

Кӧч во. – Сыктывкар : Коми кн. изд-во, 1990. – 32 л. б. 

Коми горӧн серам сорӧн : кывбуръяс. – Сыктывкар : Коми кн. изд-во, 1993. – 32 л. б. 

Тӧла додь : кывбуръяс, висьтъяс, мойдъяс да ворсанторъяс. – Сыктывкар : Коми небӧг 

лэдзанiн, 2000. – 336 л. б. 

Ыджыд гаж : поснилы нюмсера кывбуръяс. – Сыктывкар : Коми небӧг лэдзанiн, 2006. – 

32 л. б. 

 

 

 

 

Г.А. Юшковлӧн олан туй  

да гижӧдъяс йылысь 
 

Геннадий Анатольевич Юшков : памятка ичöт да шöр арлыда челядьлы / С.Я. 

Маршак нима Коми Республиканскöй детскöй библиотека ; сост. Е.В. Козлова. – 

Сыктывкар, 1987. 

Лимерова В.А.  Г.А. Юшковлöн «Тöла додь» небöг / В.А. Лимерова // Литература 

Коми : словарь школьника / сост. В.Н. Головина, В.А. Лимерова. – Сыктывкар, 2007. – 

Л. б. 339-342. 

Тыра пестер : Геннадий Анатольевич Юшков чужан лунсянь 70 во тырiгкежлö 

литературнöй памятка / С.Я. Маршак нима челядьлöн Коми Республикаса 

национальнöй библиотека ; сост. Л.З. Втюрина. – Сыктывкар, 2002. – 7 л. б. 

Юшков Г.А. Пуктi сьöлöмöс : [гижысь ас йывсьыс]  / Г.А. Юшков // Леканов 

Д.М., Леканова Г.П. Коми литература : 8-öд класслы учебник-хрестоматия. – 

Сыктывкар : Коми кн. изд-во, 1994. – Л. б. 100-103. 

Юшков Геннадий Анатольевич // Литература Коми : словарь школьника / сост. 

В.Н. Головина, В.А. Лимерова. – Сыктывкар, 2007. – Л. б. 336-338. 

---------------------- 

Козлова Е. Ыджыд мамö бурнас овлö сэтшöм бур! : [Г. Юшковлöн гижöдъяс 

йылысь] / Е. Козлова // Би кинь. - 2012. - № 3. - Л. б. 2-3 : фот. 

Мамонтова Н. Тшупöда пас кежлö козин : [Г.А. Юшковлöн «Ыджыд гаж» 

петаслы сиöм чукöртчылöм] / Н. Мамонтова // Йöлöга. – 2007. – Урасьöм 9-öд лун (№ 6). 

– Л. б. 11. 

Юшков Г.А. Бурсиöм быдмысь коми войтырыслы : [гижысьлӧн шыӧдчӧм] / Г. 

А. Юшков // Би кинь. - 2007. - № 3. – Л. б. 15. 

Юшков Г.А. Дженьыдика ас йылысь / Г.А. Юшков. – Би кинь. – 2003. - № 2. – Л. 

б. 3. 

Ачым тöда 

 
Тайö медводдза небöг, кодöс Геннадий 

Юшков йöзöдiс челядьлы. 1961-öд вося петасö 

пырисны неыджыд висьтъяс ичöт арлыда 

челядь йылысь, кодъяслы унаторйö на лоö 

велöдчыны, унатор на вöчны медводдзаысь.  

«Зонпосни лэччисны ва дорö вуграсьны. 

Ю дiнö вотöдз найö кежалiсны раскö да 

перйисны сэтысь шатинъяс. А Шуриклы дыш 

лои пыравнысö да босьтiс туй бокысь 

сiсьмыны нин заводитöм бедь. 

 - Ой, кутшöм шатиныс! – кутiсны 

серавны сы вылын ёртъясыс. 

 - Ачым тöда, кутшöм! – вочавидзис 

Шурик да заводитiс кöртавны бедь помас 

вугыр кöвсö. 

 А кöвйыс!? Кöвйыс мый кызта! – 

горöдiсны челядь. – Тэнад кöвйысь чериыс 

километр сайö пышъяс! 

  - Ачым  тöда! – вочавидзис Шурик». 

 Мый артмис детинкалöн 

ыкшасьöмысь, тi верманыд тöдмавны «Ачым 

тöда» висьтысь. Небöгын нöшта эм уна мукöд 

висьт : «Ыджыд нин», «Нявда», «Машина» да 

мукöд, кöнi Геннадий Юшков кужöмöн 

петкöдлö зонпоснилысь олöмсö. 

 

   

 

 

 

 

 

 

 

 

 

 

 

 

 

 

 

 

 

 

 

 

 

Серпасалiс В.Н. Мамченко 

 

 



 

Вöрса дед да Миша 
 

Тайö мойдыс дыш да 

кывзысьтöм Миша нима детинка 

йылысь. Öтчыд Миша тöдмасьö 

Вöрса дедкöд да мöдöдчö сыкöд ылi 

муясö. 

 

 « - Кытчö тэ менö, дедö, 

лэбöдан? – юалiс Миша. – Öнi öд 

позьö нин висьтавны. 

 - Ме тэнö кöсъя вайöдлыны 

сэтшöм муясö, кодъясöс тэ 

некутшöм карта вылысь он аддзы, - 

вочавидзис дед. – Медводз ми 

сувтлам Йöйладорö. 

 - Ой, кутшöм мисьтöм 

нимыс! – шуис Миша. – А кодъяс нö 

сэнi олöны? 

 - Ним сертиыс нин позьö 

гöгöрвоны. Сэнi олöны йöйяс. 

 - Йöйяс? – эз эскы Миша. 

 - Да. 

  - Найö нö мортъяс жö? 

 - Да. Сöмын йöйöсь. 

Ыджыдöсь нин, а йöйöсь». 

Мишакöд да Вöрса дедкöд тi 

воланныд не сöмын Йöйладорö, но и 

Дышладорö, Дуркладорö, 

Лёкладорö. Кöсъяс-ö Миша кытчöкö 

колльчыны, тi тöдмаланныд, кор 

лыддянныд мойдсö. 

 

      

 

 

 

 

 

 

 

 

 

 

 

 

 

 

 

 

 

 

Серпасалiс В.Г. Игнатов 

 



 

Вильыш войтыр 
 

Тайö небöгас  пырисны уна жанра 

гижöдъяс  – висьтъяс да кывбуръяс, 

сьыланкывъяс да мойдъяс, кывпесанъяс да 

нöдкывъяс. Эмöсь гырысьджык арлыда 

челядьлы гижöдъяс, эмöсь и поснияслы. 

Небöгыс вöлi  йöзöдöма зэв нин важöн, 1974 

воын.  Ciйöс  лыддисны ас кадö тiян бать-

мамъясныд. Но и тiянлы, öнiя том 

войтырлы, тайö небöгыс воас сьöлöм 

вылад. 

Небöгыс сиöма войвывса сиктса 

челядьлы. Юшков бура тöдö челядьлысь 

мöвпъяссö, кöсйöмъяссö да гижö та йылысь 

аслас небöгын. Кывбуръясас да висьтъясас 

нывкаяс да зонкаяс ветлöдлöны школаö, 

вильшасьöны, ворсöны, отсасьöны бать-

мамлы.  

Лöсьöдiс Геннадий Анатольевич 

поснияслы уна кывпесан. Со, шуам, 

татшöмöс: 

 

            Дзиръя дорын                        

Дзоля чибö. 

            Сэтшöм мича, 

                                                                                            Но оз сибöд. 

Перыд Педöр 

Ветлiс недыр. 

Вайис Педöр 

Ки тыр сэтöр. 

Вот и видлöй, челядь, кывтö песны, кокниа-ö тайö тiян артмас. 

 

 

 

   

 

 

 

 

 

 

 

 

 

 

 

 

 

 

 

 

Серпасалiс М.П. Безносов 

 



 

Зоопаркын 

 
Геннадий Юшковлöн эм «Зоопаркын» 

нима кывбур чукöр,  кöнi геройяснас лоöны 

ылi муясысь, саридз сайысь вайöдöм звер-

пöтка. Кывбуръяссö тэчöма нöдкыв ногöн, но 

гижысьлöн сюсь видзöдласыс да пемöсъяссö 

серпасавны кужöмыс отсаласны тiянлы 

тöдмавны нӧдкывъясын дзебӧм звер-

пӧткасӧ, кодöс, гашкö, сöмын телевизорысь 

да небöгысь и аддзылiнныд. 

 

 Вомыс пач вомысь на паськыд, 

Унджык сёян сылы дасьты. 

Госсялöма – öдва вöрö. 

Мышку вылас дасöн тöран. 

Сэтшöм кыз – мед оз жö пот. 

Тайö – бегемот. 

----- 

 Аддзан тöдлытöг кö, повзян: 

 Быттьö мойдысь гундыр ловзьöм. 

Вомыс ыджыд, бöжыс пиня, 

Синмыс вирдалö, оз инась. 

Куйлö – гашкö, кык сыв кузя. 

Крокодилöн шусьö. 

 

 

 

 

 

     

 

 

 

 

 

 

 

 

 

 

 

 

 

 

 

Серпасалiс В.С. Кокорев 

 



 

Кöч во 

 

«Кор ме ичöт на вöлi, ыджыд айö 

меным Кöч йылысь мойдлiс…» – гижö 

Геннадий Юшков. – Öнi менам аслам нин 

пöльöн шуысь эм. Пуксяс сiйö менам 

пидзöс вылö да мойдны жö тшöктö. И ме 

мойда сылы, мед оз лöгась. Кöч йылысь 

жö». Медым тайö тешкодь мойдкывъяссö 

тöдмалiсны и мукöд зонпосни, гижысь 

1990 воын лэдзис «Кöч во» нима торъя 

небöг. Роч кыв вылö небöгсö 1996 воын 

вуджöдiс Елена Габова. 

 Мича коми кывйöн, мойдан сямöн 

да шмонитöмöн гижысь висьталö кöч 

йылысь. И син водзад сувтö ловъя пемöс, 

кодi вежöра овлö и асныра, кыдзи тай 

мукöд зонкаяс. Кöчыд танi абу сöмын 

полысь, а нöшта на и ыкша да мудер! 

Кужö кузь пеляыд пöрйöдлыны и Ошкöс, 

и Кöинöс, и Катшаöс, дай мукöд вöрса 

олысьясöс. Дерт жö, аддзысясны и сэтшöм 

зверъяс, код водзын горш Кöчлы овлывлö яндзим. Тайö Мой, Ур да Йöра «Мой пур», 

«Ур шог» да «Йöра вежöр» мойдъясысь. 

     

 

 

 

 

 

 

 

 

 

 

Серпасалiс А. Мошев 

 



 

Коми горöн серам сорöн 

 
Юшков бура тöдö нывкаяслысь да 

зонкаяслысь олöмсö, стöча серпасалö сiйöс 

аслас гижöдъясын.  

Челядьдыр – гажа, шуда, но сэк жö 

кывкутана кад. Юшковлöн ичöтик геройясыс 

бура гöгöрвоöны тайöс. «Koдi бура сёйö» 

кывбурлöн герой кöсйö быдмыны ёнöн да 

ойöсаöн, та могысь «ыджыд паньöн сёйö шыдтö 

няньöн». А со «Мог» кывбурысь Коля, кодi оз 

прöста лунтыр пес коксö, жбуткы мач – «сылöн 

сувтöдöма мог лоны футболистöн». «Ог на 

тöд» кывбурын ичöт зонка мöвпалö, кыдзи 

ыджыдджык пöльза вайны йöзлы, – лоны 

инженерöн либö милиционерöн, агрономöн 

либö врачöн, а гашкö, кыпöдны ас сиктын 

ферма. 

           «...Гашкö, лоа инженер 

             Став моторыс кузя. 

    Гашкö – милиционер, 

    Мед эз некод гусясь. 

    Гашкö, лоа агроном, 

    Оз мед узьсьы войыс. 

    Сямтöм уджлы пукта пом, 

    Гашкö, лоа сиктса врач: 

    Висьысьыд тай сюрö. 

    «Ов на ов на!» – шуа тадз 

    Пöрысь мортлы бурöн». 

 

 

 

 

 

      

 

 

 

 

 

 

 

 

 

 

 

 

Серпасалiс В.А. Клейман 

 



 

Сöстöм дöрöм 
 

«Сöстöм дöрöм» небöгын гижысь 

тöдмöдö зiль да уджач челядькöд. Со нö 

Вася, кодi велöдчö веськöдлыны 

тракторöн. 

« – … Вася сюся видзöдiс Ёгор 

дядьлöн кияс бöрся да, мый удитлiс, 

тшöтш отсавлiс. 

 – Кöсъян веськöдлыштны? – друг 

юалiс тракторист. 

  Кöсъя! – радпырысь ышловзис 

Вася. 

… Некымын кытшов вöчис Вася. 

Корсюрö Ёгор дядь тшöтш кутчысьлiс 

веськöдлан рычагъясас. Сiйö полiс на 

лэдзны тракторсö öтнас Вася вылö. 

Вася ээв ёна кöсйис, мед эськö 

аддзылiс кодкö челядь пиысь сылысь 

тракторöн веськöдлöмсö, но некод 

матын эз тыдав». 

«Чери» висьтын Витя нима 

детинка отсасьö совхозын, кыскалö 

вöлöн турун юръяс зорöд дорö, мед зэр 

улö оз веськавны. А нывка Надя мамыскöд кукань видзö, и бур ёртöн сылы лоö Лöзук. 

А кодi сiйö Лöзукыс, тi тöдмаланныд асьныд, кор лыддяныд тайö небöгсö. 

 

 

   

 

 

 

 

 

 

 

 

 

 

 

 

 

 

 

 

 

Серпасалiс В.Н. Мамченко 

 



 

Тöла додь 

 
«Тöла додь» небöг петiс 2000 воö. 

Татчӧ пыртӧма медбурсö, мый Г.А. Юшков 

лöсьöдöма челядьлы гижан нэм чöжыс. 

Небöглöн медводдза листбок вылö Геннадий 

Анатольевич пасйöма: «Гажа небöг 

донаяслы, Коми муын быдмысьяслы». 

Сiдзкö, буретш тiянлы, муса 

лыддьысьысьяс. 

Небöгыс ыджыдкодь, куимсё сайö 

лист бока. Öти сигöр улö чукöртöма уна 

сикас гижöд: ворсöдчанъяс, нюмчиръяс, 

шмонитанъяс, ылöдчанъяс, лыддьöдланъяс, 

кывпесанъяс, кывбуръяс, висьтъяс, 

мойдъяс, ворсанторъяс, вуджöдöмъяс.  

Небöгыс воссьö тiян дзоля чой-воклы 

дасьтöм кывбуръясöн. «Кöч-кöч тала-ла…» 

да мукöд дженьыдик гижöдъяс отсалöны 

ворсны бöрдысь кагакöд, а нюмчиръяс да 

шмонитанъяс – гажöдны чой-вокӧс. 

Ичöт школаса велöдчысьяс 

любöпырысь лыддясны кывбуръяс. Уна 

кывбур небöгас коми вöрын олысь звер-пöтка йылысь. Ыджыд пай босьтöны ворсöм, 

ёртасьöм, школаын велöдчöм да каникул коллялӧм йылысь кывбуръяс. 

«Тöла додь» небöгын эм и проза – неыджыд висьтъяс да мойдъяс, кодъяс 

петавлiсны нин водзынджык торъя небöгъясöн. 

Небöглöн бöръя юкöныс – ворсанторъяс: «Коля шогмö космонавтö», «Куим 

польö» (англияса мойд серти), «Тöла додь» да «Тури козин». 

 

   

 

 

 

 

 

 

 

 

 

 

 

 

 

 

 

 

 

Серпасалiс В.А. Клейман 

 



 

Тешкодь сикт 

 
Тайö небöгас Геннадий Юшков пыртöма 

серамбана кывбуръяс, шмонитанъяс, 

лыддьöдланъяс, кывпесанъяс. 

Серам отсöгöн гижысь зiльö петкöдлыны 

югыдсö да долыдсö олöмсьыс.  Да и кыдзи нö 

нюмыд оз пет татшöм кывбурсö лыддигöн: 

    Ошйыси пöчöлы талун ме тадз: 

    Мися, мэн ньöбисны зэв чорыд гач, 

Аскисянь, мися, ме гачала джинсы. 

Юалiс пöчö сэк: 

- Мыйла нö джынсö? 

 

Геннадий Юшковлöн кывбуръясыс 

вермöны чужны шусьöгъясысь, нöдкывъясысь, 

кутшöмкö кыв тэчасысь, со, шуам: 

 

    Öттö-вöдтö, шöттö-пöдтö, 

    Нёльнан кывйыс аслым тöдтöм. 

Юрö воисны мен найö,  

Котöртлi кор карта сайö. 

                             

  («Тöдтöм кывъяс») 

 

Аслас серамсора кывбуръясын гижысь вывтi тешкодя петкöдлö Шарик нима 

понмöс, сямтöм вотчысьöс, черинянь пöжалысь каньöс да мукöд геройясöс. 

 

 

      

 

 

 

 

 

 

 

 

 

 

 

 

 

 

 

 

 

 

Серпасалiс В.М. Михайлов 

 



 

Тыра пестер 

 
 

Тайö небöгö пыртöма и кывбура 

гижöдъяс, и прозаа гижöдъяс – висьтъяс, 

мойдъяс, пьеса. Гижысьыс петкöдлö ёртасьöм, 

ас чужан му радейтöм, удж дiнö сибöдчöм. 

Кывбуръясын да висьтъясын гижö не сöмын 

челядь йылысь, но и вöрса звер-пöтка да 

гортса пемöсъяс йылысь, серпасалö 

ывлавывса петкӧдчӧмъяс. Небöгын 

гижöдъясыс то зумышöсь, то серамбанаöсь, 

велöдöны бурö, ышöдöны венны 

сьöкыдлунъяс. 

«Милицияса сержант Иван Сажинлы 

звöнитiсны да тшöктiсны лоны дасьöн петны 

туйö. Вит минут мысти пö локтас тiянла 

автомашина да нуöдас аэропортö, сэнi пö 

виччысьö нин самолёт Як-12. Ковмас пö 

лэбзьыны Кыръя сиктö. Вошöма пö вит арöса 

нывка Надя Самарина». 

Кыдзи сержант Сажин Аслам нима 

понйыскöд корсис нывкаöс, да уна на мукöд 

висьт да вывбур тi верманныд лыддьыны 

тайö небöгысь. 

 

 

 

 

 

     

 

 

 

 

 

 

 

 

 

 

 

 

 

 

 

 

Серпасалiс В.Г. Игнатов 

 

 



 

Ыджыд гаж 

 
 

«Ыджыд гаж» небöгö пыртöма 

поснилы бöръя кадö гижöм нюмсера 

кывбуръяс. Мича коми кывйöн гижöм 

кывбуръяс ошкöны шань, вежавидзысь 

челядьöс. Лёк вöчны радейтысьясöс 

кулитöны-янöдöны. Геннадий Юшковлöн 

артмö зэв кокньыд кывйöн серпасавны 

кытшалысь олӧмсӧ, мед отсавны тiянлы 

аддзыны Коми мулысь мичлунсö, 

шензьыны сiйöн, нимкодясьны. 

Небöгö пыртöм кывбуръяс, 

нöдкывъяс, мойдъяс, артасянъяс тöдмöдöны 

Коми муын олысь зверь-пöткакöд, вöрын 

быдмысь пуяскöд, тшак-вотöскöд, ас чужан 

мулöн дона пельöсъяскöд. Кывбуръясын 

гижысь петкöдлö ассьыс ыджыд радейтöмсö 

Коми му дiнö. 

    Чужим тан и водзö тан 

    Кутам овны-вывны. 

    Асланымлысь «Шондiбан» 

    Йöктыны да сьывны. 

 

Тайö миян Коми му, 

Некыт абу вуза. 

Тайö миян чужан му 

Вöтасяна муса. 

Небöгыс, кодöс мичаа серпасалiс А.В. Мошев, воас сьöлöм выланыс кыдзи 

школаын велöдчысьяслы, сiдзи и ичöтджык арлыда челядьлы. 

        

 

 

 

 

 

 

 

 

 

 

 

 

 

 

 

 

Серпасалiс А.В. Мошев 

 



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 


